
Vakratunda Stuti by Matsarasura

વક્રતુણ્ડસ્તુતિઃ મત્સરાસુરેણ

મત્સરાસુર ઉવાચ -

નમામિ વક્રતુણ્ડં ચ ચતુષ્પાદં ચતુઃપરમ્ ।
ચતુર્દેહવિહીનં ચ બિન્દુમાત્રે વ્યવસ્થિતમ્॥ ૩૯॥
સાકારં ચ નિરાકારં માયારૂપધરં પ્રભુમ્ ।
નમામિ માયિનં તં ચ માયાહીનસ્વરૂપકમ્॥ ૪૦॥
જગન્મયં ચ તદ્ધીનં સર્વકામપ્રપૂરકમ્ ।
બ્રહ્મભૂયપ્રદં ચૈવ નમામિ ગણનાયકમ્॥ ૪૧॥
સિંહારૂઢં   ચતુર્બાહું  વિઘ્નનાશં નમામિ ચ ।
સિદ્ધિબુદ્ધિપતિં  ચૈવ સિદ્ધિબુદ્ધિપ્રદાયકમ્॥ ૪૨॥
અનન્તલીલયા યુક્તં લીલાહીનં નમામિ તમ્ ।
અવ્યક્તં વ્યક્તરૂપં વૈ નમામિ સ્વહૃદિસ્થિતમ્॥ ૪૩॥
વેદાન્તવેદ્યં સજ્યોતિર્જ્યોતિષામપિ ભાસકમ્ ।
નમામિ સચ્ચિદાનન્દદેહરૂપં જગાનનમ્॥ ૪૪॥
યોગિનાં હૃદિ સંસ્થં ચ યોગિભ્યો યોગદાયકમ્ ।
ભાવાભાવમયં દેવં નમામિ ભવવર્જિતમ્  ॥ ૪૫॥
સર્વત્ર પક્ષહીનં તં સર્વપક્ષધરં પ્રભુમ્ ।
નમામિ વક્રતુણ્ડાખ્યં બ્રહ્મબ્રહ્માધિપં વિભુમ્॥ ૪૬॥
અહો ભાગ્યમહો ભાગ્યં યેન દૃષ્ટો ગજાનનઃ ।
સર્વાકારનિરાકારહીનોઽયં વક્રતુણ્ડકઃ॥ ૪૭॥
શરણં તે પ્રપન્નોઽસ્મિ પાહિ માં ભક્તવત્સલ ।
પ્રવણં ત્વત્પદે નિત્યં સંસારોત્તારણૈષિણમ્॥ ૪૮॥
ઇતિ મત્સરાસુરેણપ્રોક્તા વક્રતુણ્ડસ્તુતિઃ સમાપ્તા । ૧.૩૮

